
Die gety op Menlo-bodem het ge-
draai en die kwartaal se eb en vloed 
is vir eers uitgewoed. November-
maand is ŉ stil maand. In teenstel-
ling met die jaar se bedrywighede 
op die sportvelde, raak die aksie al 
hoe minder en met die dat die  
senior leerders tuis leer, is daar 
slegs herinneringe wat op die  
stoepe eggo. In die klasse kan jy ŉ 
speld hoor val – die enigste klank is 
die geritsel van pen op papier. 

Uit onderhoude wat met verskeie 
ouers gevoer is, blyk dit dat selfs 
die Parkies stil is nadat hulle ŉ vrae-
stel afgelê het. ŉ Paar bekommerde 
ouers het genoem dat hulle ge-
woonlik spraaksame kinders se 
woordeskat na ŉ toets tot “oraait” 
en “oukei” krimp. Hierdie verskyn-
sel, hoewel algemeen, stem ouers 
onrustig, want hoe skryf jy ŉ opstel 
en hoe antwoord jy ŉ vraag met so 
min woorde tot jou beskikking? 

Die Insig het daarom besluit om die 
eksamen te ondersoek en lig op die 
tergende vraag te werp: “Wat  
gebeur nadat ŉ ouer sy/haar kind 
soggens by die skool aflaai om  
eksamen te skryf?”  

Ons navorsing begin in die saal 
waar honderde bankies en stoele – 
selfs op die verhoog en in die voor-
portaal – netjies in gelid staan. 
Sodra die klok lui, neem die  
leerders hulle plekke in. Daarna 
word die senuwees gekalmeer. Die 
manier waarop daar geopen word – 
veral by die matrieks – is  
besonders. Dit is dan wanneer die 
matriekonderwysers die leerders 
sterkte toewens; in hulle stemme 
dra hulle die boodskap van twaalf 
jaar se leerkragte. Nou is dit tyd 
om vraestelle uit te deel, maar 
voordat enigiemand mag loer, moet 
ŉ reeks formaliteite afgehandel 
word. Dit is in dié tyd, terwyl die 
vraestelle en die leerders vir me-
kaar gluur, dat die leerders besef 
dat alles oukei gaan wees. Daar skuil 
weliswaar soms ŉ steilte tussen die 
swart letters van die vraestelle, 
maar elke Parkie weet dat ŉ bult sal 
draai – die afdraande lê voor. 

Wanneer die leerders die penne 
neersit, het hulle alles gegee. In 
slegs ŉ paar uur is die somtotaal 
van jare se kennis – woorde, sinne 
en syfers – op papier uitgestort. Dit 
is eers wanneer ŉ ouer vra hoe die 
eksamen gegaan het dat die Parkies 
besef: “Ek is oraait.” 

Ouers word aan die gebedsbyeenkoms wat Donderdae vanaf 07:30 tot 
08:30 in die koshuis se sitkamer plaasvind, herinner.  

Navrae en gebedsversoeke kan aan 082 579 4968 gestuur word. 

Teks: Fillipense 4:7 

En die vrede van God wat alle verstand te bowe gaan, sal oor julle harte 
en gedagtes die wag hou in Christus Jesus.  



 

11/11 Gholf: Sentraal-Gauteng Ope (Kyalami) 

22/11 Begroting 2023: Goedkeuringsvergadering (Ouditorium, 18:00) 

  Alle ouers word uitgenooi om die konsepbegroting vir 2023 d.m.v. ŉ stemproses goed te keur. 

1/12  Uitdeel van handboeke: Graad 8: 10:00 – 12:00 

2/12  Somereksamen eindig / Uitdeel van handboeke: Graad 9: 08:00 – 10:00; Graad 10 & 11: 10:00 – 12:00  

13/12  Uitstuur van e-rapporte (tot 15/12) 

O koekemakranka!  

Wat het koekerigheid, troukoek, ŉ koek in die hare en 
die koeksusters gemeen? Dit is ŉ paar van die koekmiek-
like tonele wat deel van die graad 8-toneelgroep se jaar-
likse Blou Teater-optrede was. Die doel van die optre-
de was om die werk wat die leerders gedurende die 
jaar gedoen het én die vordering wat gemaak is, te vier.  

Die program het op ŉ dramatiese noot, met gedigte en 
monoloë van ŉ ernstige aard afgeskop, waarna dit ŉ 

komiese wending geneem het en die gehoor laat skater 
het. Vir baie van die leerders was dié aand hulle eerste 
kennismaking met ŉ toneeloptrede en vir die onderwy-
sers, me. Roché van Blerk en Madame Nel, was die 
graadagts se vordering ŉ riem onder die hart.  

Baie geluk aan elke akteur met ŉ vermaaklike optrede 
asook aan die personeel wat vir die leerders se akteurs-
debuut verantwoordelik was. #MenloToneelKook 

 

 





 

Vat vyf, graad 8’s 

en MMA! 

Die oorgawe waarmee die 
graadagts gedurende die 
afgelope paar weke aan die 
interklasmuurbal-

kompetisie deelgeneem 
het, is ŉ klinkklare bewys 
dat hulle harte absolut blou 
is. Daarby het ŉ paar ag-
gies ontdek dat hulle talent 
verder strek as wat hulle 
aanvanklik gedink het. Of-

skoon muurbalsake op die 
baan deur twee seuns en 
twee dogters uit elke klas 
beslis is, was dit die onder-
steuners wat hulle teen-
woordigheid langs die baan 
laat geld het. 

Baie geluk aan 8K, 8J en 8L 
wat vanjaar met die graad 
8-muurbalkroon weggestap 
het en baie dankie aan die 
LO-personeel wat die  
organisasie van die kompe-
tisie behartig het. 

Parkies kraai koning: op pad na 

Noordvaalfinaal 

Menlopark se o. 15A-span het verlede week daarin geslaag 
om Hoërskool Waterkloof uit die Noordvaaltoernooi te 
knikker om sodoende ŉ plek in die finaal te bespreek. Baie 
geluk aan die o. 15’s asook aan hulle afrigters met hierdie uit-
stekende prestasie.  

Menlopark o. 15 A vs. Waterkloof o. 15 A 
Waterkloof 100 almal uit (James Bronkhorst 2/11, Tiaan 
 Serfontein 2/18, Matt van der Westhuizen 
 2/30, Jean le Roux 2/20) 
Menlopark 102/4 (Dian van Zyl 40, Henré St. Arnaud 28*) 
Menlo wen met 6 paaltjies. 

 

Intussen roep die MMA vir eers halt. Hier volg ŉ kort oorsig van die laaste gebeure van 2022. Tussen die Tuks 
Squash Festival, wedstryde teen PBHS en die MMA-prysuitdeling was daar min tyd vir stilsit. Boonop het Menlo 
se eie me. Liz Mackenzie die land by die FISU World University Squash Championships in Egipte verteenwoordig. 
Hartlik geluk aan haar en aan die spelers wat toekennings by die MMA se prysuitdelingsfunksie ontvang het: 

Jeanne Craig: SA Top-10-speler    
JD Smuts: Seunskampioen vir 2022   Demi Senekal: Dogterskampioen vir 2022  
Dian Jacobs: Beste vordering (seuns)  Imme Kromhout: Beste vordering (dogters) 



 



 






